
16 Tachwedd 2022 
 
Annwyl Jenny, 
 
Diolch am eich llythyr, dyddiedig 28 Hydref, ynghylch Argymhelliad 7 o adroddiad y Pwyllgor 
Cydraddoldeb a Chyfiawnder Cymdeithasol ar Ddyled a'r Pandemig. Rwy'n ddiolchgar i'r 
Pwyllgor am ddarparu mwy o wybodaeth o ran eu disgwyliadau yn y maes gwaith hwn.  
 
Byddwch yn falch o nodi y bydd y gwerthusiad annibynnol o’r ymyriadau treth gyngor a 
weithredwyd yn ystod tymor y Senedd flaenorol, a gynhaliwyd gan Policy in Practice a MEL 
Research, yn cael ei gyhoeddi maes o law, ac yna’n cael ei rannu gyda'r Pwyllgor. 
 
O ran edrych ar y dystiolaeth o'r tu allan i Gymru, bu ymchwilwyr cymdeithasol yn 
Llywodraeth Cymru yn gweithio gyda'n tîm Gwasanaethau Gwybodaeth a Dadansoddi i 
chwilio’n fanwl drwy lenyddiaeth ryngwladol er mwyn gallu cynnal arfarniad cychwynnol o 
faint, cadernid a pherthnasedd y dystiolaeth.  
 
Er gwaethaf chwilio’n eang, dim ond pedwar cyhoeddiad a oedd yn bodloni’r meini prawf a 
nodwyd, a phob un yn gyfyngedig eu perthnasedd. Ni chafwyd hyd i unrhyw astudiaethau a 
oedd yn ymwneud yn benodol â dyledion i lywodraeth leol neu genedlaethol. Darperir 
crynodeb o brif ganfyddiadau'r pedair astudiaeth, ynghyd â syniad o'u safon a'u 
perthnasedd, fel atodiad i'r llythyr hwn.  
 
Rydych yn sôn bod gan y Pwyllgor ddiddordeb penodol yn yr effaith y mae beichiau dyled 
uchel yn ei chael ar unigolion ac aelwydydd lle mae’r taliadau dyled yn gyfran sylweddol o 
incwm yr aelwydydd hynny.  Mae dau ymarfer ymchwil ar y gweill ar hyn o bryd, a allai roi 
rhywfaint o wybodaeth ddefnyddiol ar y mater. Yn gyntaf, ym mis Awst eleni, lansiodd y 
Gwasanaeth Arian a Phensiynau gais ar lefel y DU gyfan am dystiolaeth ar y ffordd orau o 
helpu pobl sydd mewn dyled sydd â chyllideb ddiffygiol. Daw’r cais am dystiolaeth i ben ar 1 
Rhagfyr, a defnyddir y canlyniadau i lywio polisi gyda’r nod o sicrhau bod opsiynau priodol 
ar gael i bawb o ran dyled, gan gynnwys pobl y mae eu gwariant sylfaenol yn uwch na'u 
hincwm. 

Yn ail, bydd y Pwyllgor yn ymwybodol bod Gwasanaeth Ansolfedd Llywodraeth y DU wedi 
cynnal ymgynghoriad i adolygu effeithiolrwydd y fframwaith ansolfedd personol presennol. 
Daeth yr ymgynghoriad i ben ar 24 Hydref ac mae disgwyl i'r Gwasanaeth Ansolfedd adrodd 
ei ganfyddiadau yng ngwanwyn 2023. Bydd canlyniad yr ymgynghoriad yn help i nodi a yw'r 
fframwaith ansolfedd personol presennol yn addas i'r diben ac, os nad yw, beth y mae 
angen ei newid. 
 
Yn absenoldeb ymchwil mewn perthynas â "choelcerthi dyled", byddai’n ddoeth aros am 
ganlyniad y gwaith uchod cyn gwneud unrhyw benderfyniadau ar ymchwil pellach yn y 
maes. 
 
Roeddwn i hefyd eisiau manteisio ar y cyfle hwn i'ch atgoffa fy mod wedi ysgrifennu atoch 
ym mis Mai yn gofyn am arweiniad mewn perthynas ag Argymhelliad 2. Rwy'n sylweddoli y 
bydd angen amser ar y Pwyllgor i feddwl drwy’r mater, ond rwy'n edrych ymlaen at glywed 
gennych ynghylch yr argymhelliad hwnnw fel y gall swyddogion ystyried sut i symud 
ymlaen. 
 
Yn gywir, 

 
Jane Hutt AS/MS 
Y Gweinidog Cyfiawnder Cymdeithaso



 



Llenyddiaeth ryngwladol ar ddileu dyledion: 

Crynodeb o’r prif elfennau 

 

Looney, A. (2022). Student Loan Forgiveness Is Regressive Whether Measured 

by Income, Education, or Wealth: Why Only Targeted Debt Relief Policies Can 

Reduce Injustices in Student Loans. The Hutchins Center on Fiscal and 

Monetary Policy/The Brookings Institution 

Ansawdd canolig - perthnasedd canolig/isel 

Mae'r adroddiad hwn yn trafod effeithiolrwydd dileu dyledion myfyrwyr. Mae rhai wedi 

galw am ddileu benthyciadau myfyrwyr oherwydd eu bod yn cyfrannu at fylchau 

cyfoeth hiliol ac economaidd-gymdeithasol. O'i mesur yn briodol (gan gynnwys 

cyfalaf dynol yn ogystal â chyfoeth ariannol), mae dyled myfyrwyr i’w gweld yn 

bennaf ymhlith aelwydydd cyfoethog, ac mae effaith dileu dyledion yn atchweliadol, 

o’u mesur ar sail incwm, cyrhaeddiad addysgol neu gyfoeth. Mae dileu dyledion 

pawb, felly, yn ffordd gostus ac aneffeithiol o leihau bylchau economaidd ar sail hil 

neu statws economaidd-gymdeithasol. Dadleuir mai dim ond polisïau wedi'u targedu 

all fynd i'r afael â'r annhegwch a achosir gan raglenni benthyca myfyrwyr ffederal. 

 

Costello, KW. (2020). Features of good utility-initiated energy assistance. 

Energy Policy, 139(3) 

Ansawdd uchel - perthnasedd isel 

Mae'r papur hwn yn nodi meini prawf y gall rheoleiddwyr cyfleustodau cyhoeddus eu 

defnyddio i asesu effeithiolrwydd mentrau i wneud gwasanaethau cyfleustodau yn 

fwy fforddiadwy i aelwydydd incwm isel.  Mae'n trafod prif nodweddion camau 

cymorth ynni sy'n tueddu i’w gwneud yn llwyddiannus o safbwynt cymdeithasol. Mae 

rheoleiddio clyfar yn sicrhau bod i fentrau cymorth ynni gymarebau ffafriol o ran budd 

a chost. Mae'r papur yn nodi y gallai camau sydd â’r bwriad da o wneud gwasanaeth 

cyfleustodau yn fwy fforddiadwy i gwsmeriaid incwm isel arwain at sefyllfaoedd 

anffafriol. 

 

André, C. (2016) Household debt in OECD countries: Stylised facts and policy 

issues. OECD Economics Department Working Paper No.1277 

Ansawdd uchel - perthnasedd isel 

Mae'r papur hwn yn cynnig trosolwg o ddatblygiadau o ran dyled aelwydydd dros y 

degawdau diwethaf ar draws sampl fawr o wledydd yr OECD, gan dynnu sylw at 

dueddiadau cyffredin a manylion gwledydd unigol. Mae'n archwilio'r problemau sy'n 

gysylltiedig â dyled uchel aelwydydd o safbwynt yr aelwydydd eu hunain, y system 

ariannol a'r economi ehangach. Yn olaf, mae'n disgrifio'r heriau sy'n wynebu’r rhai 



sy’n llunio polisïau ac yn amlinellu ymatebion posibl, gan gynnwys drwy bolisïau 

ariannol a thai. Cyfeirir at ddileu dyledion: 

‘In four countries, the gross household debt-to-GDP ratio fell by more than nine 

points, but the reduction was driven by very different factors. In the United Kingdom 

and the United States, nominal GDP growth made a sizeable contribution. Debt 

write-offs also helped, particularly in the United States, where non-recourse 

mortgages are prevalent...In Latvia and Spain, deleveraging took a big toll on activity 

and employment, as it occurred mainly through a reduction in net debt issuance, 

although there were also significant debt write-offs. In Greece, gross household debt 

jumped up almost 18% of GDP, with lower output volume more than offsetting 

reduced debt issuance and no relief from write-offs.’ (8) 

 

Jones, RS, Kim, M. (2012) Addressing High Household Debt in Korea 

Ansawdd uchel - perthnasedd isel 

Mae cynnydd o ran dyledion aelwydydd wedi tyfu’n bryder polisi mawr yn Ne Corea. 

Yn ogystal â'r effaith economaidd a'r risg i'r sector ariannol, mae'n codi cwestiynau 

ynghylch cydlyniant cymdeithasol, ac mae llawer o aelwydydd sydd ag incwm isel a 

statws credyd gwael yn mynd ar ei hôl hi gyda’u taliadau. Awgrymir dull deublyg: i) 

cynnig credyd i aelwydydd sydd ag incwm isel a statws credyd gwael ac 

ailstrwythuro eu dyled, gan gyfyngu ar berygl moesol a datblygu benthyciadau sy'n 

seiliedig ar y farchnad ar yr un pryd; a ii) cyfyngu ar y risg a achosir gan ddyled uchel 

aelwydydd drwy gryfhau mesurau darbodus ar gyfer sefydliadau ariannol a gwella’r 

system benthyca morgeisi drwy leihau'r gyfran o fenthyciadau cyfradd arnawf a 

benthyciadau ad-daliad unswm. Mae’r pwyslais ar fenthyg gan fanciau a sefydliadau 

ariannol eraill, yn hytrach na llywodraethau, ac ar ailstrwythuro dyledion yn hytrach 

na’u dileu, er enghraifft: 

‘The National Happiness Fund (NHF) was launched in March 2013 to promote the 

credit recovery of delinquent borrowers. Individuals who had borrowed less than 100 

million KRW ($96 thousand) and were overdue by six months or longer as of the end 

of February 2013 are eligible for debt restructuring (Table 7). Financial institutions 

and non-bank lenders that signed agreements with the NHF for credit recovery 

assistance must sell overdue loans to the NHF if their borrowers apply for debt 

restructuring. As of October 2013, 4 214 institutions had signed such agreements.’ 

 

Jennie Mack 
Gwasanaethau Gwybodaeth a Dadansoddi 
Llywodraeth Cymru 

